
Монгол Улсын Их Хурлын 2017 оны хаврын ээлжит чуулганы 
Төсвийн байнгын хорооны 2017 оны 04 дүгээр сарын 13-ны өдөр 
/Пүрэв гараг/-ийн хуралдааны гар тэмдэглэл

Төсвийн байнгын хорооны дарга Ч.Хүрэлбаатар ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 22 цаг 05 минутад Төрийн ордны “Их эзэн Чингис хаан” танхимд эхлэв. 

Чөлөөтэй: Н.Амарзаяа, Ж.Батзандан, Ц.Даваасүрэн, Г.Тэмүүлэн, Б.Наранхүү, З.Нарантуяа, Ч.Улаан, Ш.Раднаасэд, С.Эрдэнэ.

Нэг. Концессын тухай хуульд нэмэлт, өөрчлөлт оруулах тухай хуулийн төсөл /анхны хэлэлцүүлэг/

Хэлэлцэж буй асуудалтай холбогдуулан Сангийн сайд Б.Чойжилсүрэн, Сангийн  яамны Төсвийн бодлого, төлөвлөлтийн газрын дарга Ж.Ганбат, мөн яамны Төсвийн хөрөнгө оруулалтын газрын дарга З.Мөнх-Оргил, Макро эдийн засгийн бодлогын газрын дарга Г.Батхүрэл, Санхүүгийн бодлогын газрын дарга Ө.Баттулга, Төсвийн нэгтгэлийн хэлтсийн дарга Д.Өлзийсайхан, Орлогын хэлтсийн дарга Э.Алтанзул, Зарлагын хэлтсийн дарга О.Хуягцогт, Санхүүгийн зах зээл, даатгалын хэлтсийн дарга Н.Мандуул, Макро эдийн засгийн бодлогын хэлтсийн дарга Н.Энхбаяр, Өрийн удирдлагын хэлтсийн дарга Б.Сүх-Очир нар оролцов.

Хуралдаанд Улсын Их Хурлын Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Б.Гандулам, Ё.Энхсайхан, референт Ц.Батбаатар, Г.Нарантуяа нар байлцав.



 Хуулийн төслийн талаар Төсвийн байнгын хорооны дарга Ч.Хүрэлбаатар танилцуулав. 

Танилцуулгатай холбогдуулан Улсын Их Хурлын гишүүн Д.Оюунхорол, Ц.Нямдорж нарын тавьсан асуултад Төсвийн байнгын хорооны дарга Ч.Хүрэлбаатар хариулж, тайлбар хийв.

Улсын Их Хурлын гишүүн Ц.Нямдорж Төсвийн байнгын хороо Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.5, 23.6 дахь хэсэгт заасныг үндэслэн хууль хоорондын зөрчлийг арилгахын тулд Концессын тухай хуульд нэмэлт, өөрчлөлт оруулах тухай хуулийн төслийг боловсруулан хэлэлцүүлэх нь зөв зүйтэй гэсэн горимын санал гаргав. 

Ч.Хүрэлбаатар: - Улсын Их Хурлын гишүүн Ц.Нямдоржийн гаргасан, Төсвийн байнгын хороо Концессын тухай хуульд нэмэлт, өөрчлөлт оруулах тухай хуулийн төслийг боловсруулан хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:                           9

Татгалзсан:                             1


Бүгд:                                      10

90.0 хувийн саналаар горимын санал дэмжигдлээ.

Улсын Их Хурлын гишүүн Ч.Хүрэлбаатар зарчмын зөрүүтэй санал гараагүй тул хуулийн төслийг анхны хэлэлцүүлгээр нь батлуулах нь зүйтэй гэсэн горимын санал гаргав.

Ч.Хүрэлбаатар: - Улсын Их Хурлын гишүүн Ч.Хүрэлбаатарын гаргасан, Концессын тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлгээр батлуулах нь зүйтэй гэсэн горимын саналыг дэмжье гэсэн санал хураалт явуулъя.

Зөвшөөрсөн:                           9

Татгалзсан:                             1


Бүгд:                                      10

90.0 хувийн саналаар горимын санал дэмжигдлээ.

Ч.Хүрэлбаатар: - Концессын тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлгээр батлуулахыг дэмжье гэсэн санал хураалт явуулъя.

Зөвшөөрсөн:                           9

Татгалзсан:                             1


Бүгд:                                      10
90.0 хувийн саналаар дэмжигдлээ.

Байнгын хорооноос гаргах санал, дүгнэлтийг Улсын Их Хурлын гишүүн Ч.Хүрэлбаатар Эдийн засгийн байнгын хорооны хуралдаан болон Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 16 минут үргэлжилж, 19 гишүүнээс 10 гишүүн ирж, 52.6 хувийн ирцтэйгээр 22 цаг 21 минутад өндөрлөв.

Тэмдэглэлтэй танилцсан:


ТӨСВИЙН БАЙНГЫН


ХОРООНЫ ДАРГА                                                                  Ч.ХҮРЭЛБААТАР

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                              Д.УЯНГА


МОНГОЛ УЛСЫН ИХ ХУРЛЫН 
2017 ОНЫ ХАВРЫН ЭЭЛЖИТ ЧУУЛГАНЫ 
ТӨСВИЙН БАЙНГЫН ХОРООНЫ 04 ДҮГЭЭР САРЫН 13-НЫ ӨДӨР 

/ПҮРЭВ ГАРАГ/-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Хуралдаан 22 цаг 05 минутад эхлэв.

Ч.Хүрэлбаатар: - 
Төсвийн байнгын хорооны гишүүдийн ирц 52.6 хувь хүрсэн тул Төсвийн байнгын хорооны хурлыг нээснийг мэдэгдье. 

2017 оны Төсвийн тодотгол, 2017 оны төсвийн хүрээ, 2018-2019 оны төсвийн төсөөллийг болон түүнийг дагалдсан хуулиудын хэлэлцүүлгийг Төсвийн байнгын хороо хийсэн. Тэгээд хэлэлцүүлэг хийсэн үед одоо төсвийн анхны хэлэлцүүлгээр санал хурааж шийдвэрлэсэн зарчмын зөрүүтэй санал нь бусад хуулийн заалттай зөрчилдсөн энэ нөхцөл байдал үүссэн. Яагаад гэвэл Засгийн газар Концессын тухай хуулийг татаад авсан. Концессын хуулийг. Тэгээд бусад төсвийн хууль болон бусад хуулиуд дээр нь үүнтэй холбоотой заалтууд ороод хуулийн зөрчилдөөн үүссэн байгаа учраас Төсвийн байнгын хороо холбогдох бусад хуульд нэмэлт, өөрчлөлт оруулах хуулийн төслийг боловсруулаад одоо энэ хуралдаан дээр хэлэлцүүлэхээр Та бүгдэд тарааж байна.


Ингээд хэлэлцүүлэх асуудалтай холбоотойгоор асуулттай гишүүд байна уу? Байхгүй байна. Ингээд хэлэлцэх асуудлаар бид нар энэ Концессын тухай хуульд Төсвийн байнгын хорооноос.

За. Д.Оюунхорол сайд.

Д.Оюунхорол: - Ганц зүйл асууя. Энэ хуулийг санаачлагч нь хэн юм бэ? 

Ч.Хүрэлбаатар: - Төсвийн байнгын хороо.

Д.Оюунхорол: - Төсөв хэлэлцэж байхад хууль санаачилдаг тийм зүйл ер нь урьд нь байсан юм уу? Урьд нь. 

Ч.Хүрэлбаатар: - За Улсын Их Хурлын чуулганы хуралдааны дэгийн тухай хуулийн 23.5-ыг би танд уншаад өгье. Төслийн анхны хэлэлцүүлгээр санал хурааж шийдвэрлэсэн зарчмын зөрүүтэй санал нь бусад хуулийн заалттай зөрчилдвөл Байнгын хороо эцсийн хэлэлцүүлэгт бэлтгэхдээ холбогдох бусад хуульд нэмэлт, өөрчлөлт оруулах хуулийн төслийг хамтад нь хэлэлцүүлж болно гэсэн энэ эрхийнхээ дагуу Төсвийн байнгын хороо хуралдаанд энэ төсөл боловсруулж танилцуулж байгаа юм. 

Дараагийнх нь, 23.6. Энэ хуулийн 23.5-д сая уншсан, заасан төсөл нь бусад Байнгын хорооны эрхлэх асуудалд хамааралтай бол тухайн Байнгын хороо заавал хэлэлцэж гарсан санал, дүгнэлтээ холбогдох Байнгын хорооны танилцуулгад тусгуулах, эсхүл нэгдсэн хуралдаанд танилцуулна гэсэн. Үүний дараа Эдийн засгийн байнгын хорооны хуралдааныг зарлуулчихсан байгаа. 

Хэлэлцүүлэх асуудлыг баталсан. Саналыг Та бүгдэд хүргүүлсэн байгаа. Ц.Нямдорж гишүүн. 


Ц.Нямдорж: - Тэр Валютын сантай тохирсон юмтайгаа зөрж байгаа юм бол яах гэж иш татаж авсан юм? Нэгдүгээрт. 


Хоёрдугаарт, наад Төсвийн байнгын хороо хууль санаачилж байна гэдэг чинь буруу л даа. Засгийн газар нь буцаагаад татчихсан юмыг Их Хурал эргүүлээд нэг өдрийн дотор буцаагаад оруулж ирнэ гэдэг чинь буруу. Тэгэхдээ яах вэ одоо ингээд энэ хөтөлбөрт нь онцын саад гарч байгаа юм бол энэ Байнгын хороо чинь ийм юм оруулъя гэдэг дээр эхэлж нэг санал хурааж байж цаашаа явсан нь дээр байх. Тэгэхгүй бол одоо бол ийм юм санаачилж байна гэж бид яриагүй байгаа шүү дээ. Төсвийн байнгын хорооны удирдлага энийг оруулж ирж байгаа юм байна. Тэгээд энэ гишүүд энийг Их Хуралд танилцуулъя гэх юм бол эхэлж санал хураагаад тэгээд дэмжлэг авах юм бол цаашаа явуулъя. Ийм байдлаар явсан нь дээр байх.  


Ер нь зарчмын хувьд цаашид ийм юм хийж болохгүй ээ. Нэг нь Засгийн газар нь юмаа татаад авчихсан байж байхад зөрүүлээд ийм юм оруулж байгаа нь бол зохистой бус. Энэ эхнийх бөгөөд сүүлчийнх байг л гэж бодож байна. 


Ч.Хүрэлбаатар: - Төсвийн байнгын хорооны хурлаа цааш үргэлжлүүлье. Д.Оюунхорол гишүүн. 


Д.Оюунхорол: - Би бас яг Ц.Нямдорж гишүүний ярьж байгаатай санал нэг байна л даа. Ер нь урьд нь бол ингээд яг өнөөдөр Монгол Улсад ингээд төрийн эрх мэдлийн байгууллагуудын хуваарилалт ямар замбараагүй болсны загвар одоо яг энэ байхгүй юу. 


Одоо өнөөдөр Монгол Улсын Засгийн газар ажлаа хийж болох ч юм шиг, эсвэл 76 Сангийн сайдтай, 76 Ерөнхий сайдтай ийм засаглалын хэлбэртэй ч юм шиг одоо ажил үүргийг, эрх мэдлийн хуваарилалт ингээд ерөөсөө ялгарахаа больсон. Тэгээд л яг энэ загвар бол одоо энэ явж байна. Өмнө нь энэ хуулийг Улсын Их Хурлаар концессын асуудлыг ярих нь маш их одоо будилаан дагуулж байна гэж ярьж байгаад өмнөх Засгийн үед энэ хууль өөрчлөгдөж байсан. 


Бид нар энэ асуудлыг ярилцаж байх үед бас байсан гишүүдийн нэг. Бүгдээрээ. Тийм учраас энэ хуулийг өмнөх Засгийн газрууд бол үнэхээр Засгийн газар өөрөө ажлаа хийгээд, хариуцлагаа үүрээд тэгээд ингээд явах нь зөв юм байна. Гүйцэтгэх засаглалын ажилд хэтэрхий их Улсын Их Хурал хутгалдаж байна гэдэг энэ зарчмаар асуудал ингэж явж байсан. Тэгээд өнөөдөр дахиад буцаагаад яг энэ зүйл рүүгээ орж байгаа нь одоо харамсалтай. Буруу зүйл байсан байх гэж би бодож байна. 

Тэгээд одоо өнөөдөр яах вэ манай Төсвийн байнгын хорооны даргад таалагдахгүй байгаа учраас Концессын тухай хуульдаа нэмэлт, өөрчлөлт оруулах асуудлыг үзэмжээрээ шийдэж оруулж болдог болсон юм байна. Тэгэхээр ер нь бол өнөөдөр ингээд төрийн ажил албыг хашиж байгаа бидэнд бас эрх ашиг, сонирхлоо эрэмбэлэх, ер нь энэ төрийн ажлыг хүндэлдэг, дээдэлдэг нэг тийм зарчим, ёс зүй бол хэрэгтэй юм байна гэж бодож энэ төсвийн тодотгол, хэлэлцүүлгийг хийх явцад анзаарагдаж харагдлаа. Тийм учраас энэ зүйлээ бас одоо эргэж нэг бодоцгоож байгаасай гэж хэлмээр байна. 


Ч.Хүрэлбаатар: - За би тайлбар өгье. Олон Улсын Валютын Сантай гэрээ хэлцэл хийе. Хамтарч хөтөлбөр байгуулъя. Ажиллая гээд Засгийн газар гэрээ хэлцлээ хийсэн. Олон Улсын Валютын Сантай бүх зүйлээ тохироод, бүх баримтаа өгөөд Олон Улсын Валютын Сан дээр холбогдох бүх ажил нь явагдсан. Ийм нөхцөл байдал үүссэн байсан. Бүлгийн хуралдаан дээр энэ гэрээтэй холбоотой нэг жаахан зарим зарчмын байр суурийг илэрхийлэхэд Засгийн газрын гишүүд өөрсдөө эсэргүүцсэн. Тэгээд Засгийн газрын тэр хэлсэн саналын дагуу бид нар явсан. 


Харамсалтай нь Засгийн газар өөрөө Олон Улсын Валютын Сантай тохирчихсон энэ гэрээнээсээ буцсан. Энэ буцсан асуудал бол үндсэндээ Концессын гэрээг буцааж татаж, хуулийг татаж авснаараа энэ гэрээг зөрчиж байгаа юм. Олон Улсын Валютын Сантай хөтөлбөргүй болох нь үндсэндээ ойлгомжтой болж байна гэсэн үг. Тэгээд өнөөдөр энэ хэвлэлээр гарч байгаа тэр их олон гэрээнүүд, концессын гэрээнүүд байгуулагдсан энэ зүйл бол үндсэндээ төсвийг замбараагүй болгож байгаа. Олон Улсын Валютын Сантай тохирсон тохиролцооноосоо Монголын Засгийн газар буцлаа гэдгийг харуулж байгаа. 


Би энэ хуралдааныг гишүүдтэй ойлголцоод явах байх гэж бодсон. Нэгэнт Засгийн газрын  гишүүд нь өөрсдөө ийм асуудал тавьж байгаа юм бол энийг би харин яръя. Ерөнхий сайдтай уулзсан. Ярьж ярьж хийх гаргалгаа нь гарсан нь энэ юм байна гэж үзээд ойлголцолд хүрээд орж ирээд хуралдаан хийж байхад Төсвийн байнгын хорооны дарга үзэмжээрээ шийдэж байна гэж байгаа бол бас больж болно л доо. Гэхдээ бид нар энд хэн нэгэн хүний амбиц, хэн нэгэн хүний эрх ашиг биш. Энэ улсын төсвөөс хулгай хийдэггүй, улсын төсвийн сахилгатай, хариуцлагатай байдаг, төсвийн сахилга батыг нэг номерт тавьдаг ийм л төсвийн төлөө бид нар явж байгаа. Энэнийхээ хүрээнд Олон Улсын Валютын Сантай Засгийн газрын тохиролцсон бараг нэг хуудсан дээр нь биччихсэн байгаа тэр заалтыг хэрэгжүүлэхийн тулд Төсвийн байнгын хороо энэ асуудлыг ярьж байгаад санаачлаад орж ирсэн. Энэ дээр хувь хүний ааш араншин байхгүй. 


Засгийн газрын гишүүд ярьдаг юм гэнэ лээ. Ч.Хүрэлбаатар, Б.Чойжилсүрэн хоёрын хувийн харьцааны асуудлаас болоод ийм болоод байна гэж. Үнэн хэрэг дээрээ цаанаа хулгай хийх гэж байгаагаа л энэ бид хоёрын харьцаа юм шиг ярьж байгаа шүү дээ. Тэр бас үнэн шүү дээ. Б.Чойжилсүрэн бид хоёрын хооронд юуг нь булаацалддаг юм. Тийм юм байхгүй. Тэр үлгэр зохиож яриад байгаа Засгийн газрын гишүүд маань харин амаа олж, үгээ олж ярьж байгаарай. Ойлголцоод, тохиролцоод энэ хуралдааныг хийж байгаа. Гаргалгааг нь хийгээд хийж байгаа. 


Төсвийн байнгын хорооны хуралдааныг үргэлжлүүлье. Та бүгдэд материал тараасан. Тараасан материалтай холбоотойгоор асуух асуулттай гишүүд байна уу? Байхгүй байна. Зарчмын зөрүүтэй саналтай гишүүд байна уу? Би хэлэлцэх асуудлаа оруулаад дэмжээд хэлэлцэх асуудалдаа оруулаад ирж байна шүү дээ. Энэ дээр тэгж хураах ёстой юу. 


Урд өмнө нь бид нар бас ийм юм. Ц.Нямдорж сайд аа, анхных бөгөөд эцсийн биш. Урд өмнө нь төсвийн хэлэлцүүлгийн явцад тоотой холбоотойгоор зарчмын зөрүүтэй олон саналаар ингэж хуулийн санал боловсруулж дэмжиж явж ирсэн юм. Энэ анхных ч биш. Байнгын хорооны дарга болоод би энэ дээр хоёр дахь удаагаа хийж байгаа. Бусад Байнгын хорооны хуралдаанаар оруулаад энийг хийгээд явдаг. Ингэхдээ за одоо энийг дэмжээд өгөөч гэж энүүгээр ярьж байгаагүй. Хуулийн зөрчилдөөнийг арилгах зорилгоор ийм л юм оруулж ирж байгаа. 


Одоо Байнгын хороогоор ийм саналыг дэмжүүлэх нь зүйтэй гэж эхлээд хэлэлцэх ёстой юу. Ц.Цолмон дарга аа. Манай энэ хуулийн дарга нар. Аан..? Ц.Нямдорж сайдын, гишүүний гаргасан горимын саналын дагуу Төсвийн байнгын хороо ийм хуульд, Концессын тухай хуульд орох өөрчлөлтийг санаачилж одоо хэлэлцүүлэх нь зөв зүйтэй гэсэн санал хураалтыг явуулъя. Гишүүд дэмжиж дарж өгөөрэй. 


Хуралдаанд оролцсон гишүүдийн 90.0 хувь нь дэмжлээ. 


Хуулийн төслийг Та бүгдэд тарааж өгсөн. Асуух асуулттай гишүүд байхгүй гэсэн. Зарчмын зөрүүтэй саналтай гишүүд байна уу? Байхгүй байна. 


Зарчмын зөрүүтэй санал гараагүй тул хуулийн төслийг анхны хэлэлцүүлгээр нь батлуулах горимын саналыг Ч.Хүрэлбаатар гаргаж байна. Нэгдүгээрт нь, анхны хэлэлцүүлгээр баталъя гэдэг горимын саналаар санал хураалт явуулъя. Гишүүд дэмжиж өгөөрэй. 


Хуралдаанд оролцсон гишүүдийн 90.0 хувийн саналаар санал дэмжигдэж байна. 


Дараагийн санал. Концессын тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлгээр нь батлуулахыг дэмжье. Санал хураалт явуулъя. 


Хуралдаанд оролцсон гишүүдийн 90.0 хувь нь дэмжлээ. 


Хуулийн төслийн анхны хэлэлцүүлэг явуулсан талаар Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Ч.Хүрэлбаатар танилцуулна. Төсвийн байнгын хорооны. За Ц.Нямдорж гишүүн үг хэлье. 


Ц.Нямдорж: - Энэ Үндсэн чиглэл, төсөв, мөнгөний бодлогыг чинь намар 10 сард чуулганы өмнө өргөн мэдүүлээд 2005, 2006 он хүртэл явсан юм л даа. Тэгээд энэ төсөв хэлэлцдэг журмаа өөрчилье гээд Н.Баяртсайхан Сангийн сайд байхад энэ Төсвийн хүрээний мэдэгдэл гэдэг юм 5 сард Их Хуралд өргөн мэдүүлээд. Тэгээд ирэх жилийн төсвийг ийм юм оруулж ирнэ гэж тогтоод. Тэр 5 сардаа ийм ийм хууль өөрчилнө гэдэг юмаа яриад. Тогтож аваад. Тэгээд намар төсөв оруулж ирэхдээ тэр төсвийн хүрээний мэдэгдэлдээ дурдсанаар, дагуу асуудал оруулж ирэх ёстой юм л даа. Горим нь. Тэгээд намар төсөв оруулж ирэхдээ Засгийн газар хуулийн өөрчлөлтийн санал оруулж ирэх учиргүй юм. 


Тэгээд энэ юмаа мөрдөлгүй л энэ сүүлийн жилүүдэд бантан болгосон юм л даа. Хавар нэг хэлэлцдэг. Намар төсвийн юмтай хамт оруулж ирж нэг хэлэлцдэг. Дундуур нь нэг өөрчлөлтийг. Ингээд нийт дүнгээрээ энэ төсвийн хүрээний мэдэгдлийг чинь 3 удаа Их Хурал хэлэлцдэг болчихоод байгаа юм. 


Одоо би юу ярих гээд байна вэ гэхээр энд Сангийн яамныхан сууж байна. Энэ Засгийн газрынхан сууж байна. Та нар энэ жилийн энэ төсвийн хүрээний мэдэгдэл оруулж ирэхдээ 2018 оны төсвийг батлахын тулд ямар ямар хуульд өөрчлөлт оруулж ирэх ёстой вэ гэдэг саналаа 5 сард оруулж ирээд тэрийгээ батлуулж аваад тэгээд намар бол зөвхөн тэрэндээ багтсан төсөв оруулж ирж өөр нэмэлт хуульгүйгээр энэ асуудал оруулж ирэх энэ горимоо сайн мөрд. Энийг тун онцгой анхаарах хэрэгтэй. Ингэхгүй болохоор чинь одоо ингээд л нэг төсвийн хүрээний мэдэгдэл гэдэг юмыг жилд гурав дөрөв хэлэлцдэг нэг ийм замбараагүй байдал бий болчихоод байгаа юм. Би энийг зориуд хэлье гэж бодсон юм. 


Ч.Хүрэлбаатар: - За энэ дэгийн тухай хуулиараа энэ хэлэлцэж байгаа асуудал бол Эдийн засгийн байнгын хорооны асуудал тул одоо Эдийн засгийн байнгын хороо энд хуралдаад. Юунд бид нар Эдийн засгийн байнгын хороонд гаргасан санал, дүгнэлтээ аваачиж танилцуулах юм. 

За ингээд Төсвийн байнгын хорооны энэ өдрийн хуралдаанаар хэлэлцэх асуудал дууссан тул Байнгын хорооны хуралдаан хаасныг мэдэгдье. Төсвийн байнгын хорооны гишүүддээ баярлалаа. 


Хуралдаан 16 минут үргэлжилж, 22 цаг 21 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ

